
శ్రీశివమఙ్గలస్తోత్రమ్  

మఙ్గలం  భగవాన్ శమ్భుర్మఙ్గలం  పురశాసనః ।
మఙ్గలం  సోమసూర్యాగ్నిలోచనో మమ మఙ్గలమ్  ॥ ౧॥
యన్మఙ్గలం  కుమారస్య గిరిజాకల్పయత్ పురా ।
తారకం జేతుకామస్య తన్మే భవతు మఙ్గలమ్  ॥౨॥
మఙ్గలం  పార్వతీనాథో మఙ్గలం  జాహ్నవీధరః ।
మఙ్గలం  గిరిజా దేవీ మఙ్గలం  సర్వమఙ్గలమ్ (లా)॥ ౩॥
గిరీన్ద్రస్య  చ మేనాయాస్త్రైలోక్యస్య  తపఃఫలే ।
పార్వత్యా జన్మదివసే తన్మే భవతు మఙ్గలమ్  ॥ ౪॥
త్రిపురం  హన్తుకామస్య దిధక్షోరన్ధకాసురమ్  ।
భవాన్యా యత్కృతం భర్తుస్తన్మే  భవతు మఙ్గలమ్  ॥ ౫॥
ఈశ్వరాజ్ఞానుయాతస్య  వీరభద్రస్య  శూలినా ।
యత్కృతం మఙ్గలం  కార్యం తన్మే భవతు మఙ్గలమ్  ॥౬॥
హారభూషణకేయూరలీలాభుజగభూషయోః ।
శివయోః సదృశోద్వాహే తన్మే భవతు మఙ్గలమ్  ॥ ౭॥
యః శివో నామరూపాభ్యాంయా దేవీ సర్వమఙ్గలా  ।
తయోః సంసరణాత్ పుంసాం సర్వతో జయమఙ్గలమ్  ॥౮॥
॥ ఇతి శ్రీశివమఙ్గలస్తోత్రం    సమ్పూర్ణమ్  ॥

